
 

 

Drejtuar: Bashkëkryetarëve të Komisionit të Posaçëm Parlamentar për Reformën Zgjedhore 

Lënda:  Përcjellje e rekomandimeve për forcimin e kuadrit ligjor mbi përdorimin e fondeve 

publike dhe buxhetit të shtetit gjatë periudhave zgjedhore 

 

Të nderuar Bashkëkryetarë, 

AIS / Open Data Albania ka kënaqësinë t’ju përcjellë rekomandimet e paraqitura nga Drejtorja 

Ekzekutive e organizatës, znj. Aranita Brahaj, gjatë Tryezës Teknike të Nivelit të Lartë me temë 

“Preventing and Responding to the Misuse of Administrative Resources in Electoral Processes”, të 

organizuar më 28 korrik 2026 nga Komisioni i Posaçëm Parlamentar për Zbatimin e Reformës Zgjedhore, 

me mbështetjen e OSBE/ODIHR dhe National Democratic Institute (NDI). Këto rekomandime janë 

rezultat i analizës shumëvjeçare të AIS / Open Data Albania mbi transparencën fiskale, monitorimin e 

financave publike dhe përdorimin e burimeve shtetërore gjatë proceseve zgjedhore. Ato synojnë të 

kontribuojnë në punën e Komisionit për Reformën Zgjedhore përmes propozimeve konkrete që forcojnë 

kuadrit ligjor mbi përdorimin e fondeve publike dhe buxhetit të shtetit gjatë periudhave zgjedhore 

Në vijim paraqiten rekomandimet kryesore. 

1. Rikthimi në standardet kushtetuese për ndryshimin e Buxhetit të Shtetit 

AIS / Open Data Albania rekomandon që Kuvendi i Shqipërisë të heqë dorë nga praktika e ndryshimit të 

Ligjit Vjetor të Buxhetit të Shtetit nëpërmjet akteve normative me fuqinë e ligjit. 

Instrumenti i aktit normativ, i parashikuar nga Kushtetuta si një mjet për raste përjashtimore dhe urgjente, 

është shndërruar në praktikë të zakonshme për ndryshimin e buxhetit të shtetit, përfshirë edhe gjatë viteve 

ose periudhave zgjedhore. Kjo praktikë dobëson kontrollin parlamentar, kufizon transparencën dhe cenon 

procesin normal të shqyrtimit ligjvënës. 



Miratimi i ndryshimeve buxhetore përmes aktit normativ i pamundëson Kuvendit ushtrimin e plotë të 

funksionit të tij kushtetues, pasi akti mund të miratohet ose të rrëzohet vetëm në tërësi, pa mundësi 

amendimi. 

Në kuadër të Reformës Zgjedhore, AIS propozon që rikthimi në respektimin e standardeve 

kushtetuese për ndryshimet e buxhetit të shtetit të konsiderohet pjesë e një rezolute ose angazhimi 

politik të Kuvendit, me synim forcimin e kontrollit demokratik dhe shmangien e ndërhyrjeve fiskale me 

ndikim elektoral. 

2. Përmirësimi i Ligjit Organik “Për Sistemin Buxhetor” 

AIS rekomandon ndërhyrje në Ligjin Organik “Për Sistemin Buxhetor në Republikën e Shqipërisë”, me 

qëllim vendosjen e mekanizmave të posaçëm mbrojtës për vitet zgjedhore. 

Në veçanti, neni 4/3 duhet të rishikohet në mënyrë që: kufizimet të zbatohen jo vetëm për zgjedhjet 

parlamentare, por edhe për zgjedhjet vendore; krahas kufizimeve sasiore mbi deficitin buxhetor, të 

parashikohen edhe kufizime cilësore për kategori të caktuara shpenzimesh publike që mund të përdoren 

për ndikim elektoral; të ndalohet prioritarizimi ose rishpërndarja e fondeve publike për programe që 

krijojnë përfitime të drejtpërdrejta për kategori të caktuara të popullsisë gjatë periudhës zgjedhore, kur 

këto ndryshime nuk burojnë nga nevoja objektive të administrimit financiar. 

Njëkohësisht rekomandohet forcimi i mekanizmave institucionalë të mbikëqyrjes përmes: 

• auditimit të posaçëm të financave publike nga Kontrolli i Lartë i Shtetit gjatë viteve zgjedhore; 

• monitorimit parlamentar, përfshirë rolin mbikëqyrës të Nënkomisionit për Auditimin e Sektorit 

Publik; 

• monitorimit të vazhdueshëm nga organizatat e shoqërisë civile dhe media, duke përdorur 

instrumente të transparencës së financave publike, si platformat Open Spending. 

•  

3. Përmirësimi i rregullimit të Kodit Zgjedhor mbi përdorimin e burimeve publike 

AIS rekomandon riformulimin e nenit 91, pikat 4 dhe 5 të Kodit Zgjedhor, me synim qartësimin dhe 

zgjerimin e ndalimeve që lidhen me përdorimin e burimeve publike në periudhën zgjedhore. 

Ndryshimi synon që ndalimi të zbatohet në mënyrë të njëjtë për zgjedhjet parlamentare dhe zgjedhjet 

vendore dhe të mbulojë jo vetëm planifikimin e përfitimeve financiare, por të gjithë ciklin administrativ të 

tyre, përfshirë: propozimin; miratimin; ndryshimin; alokimin; zbatimin; ekzekutimin; garantimin me 

fonde ose asete publike. 

Ndalimi duhet të përfshijë, ndër të tjera, masa që lidhen me: rritje pagash dhe pensionesh; grante 

individuale; privatizime dhe shkëmbime pronësore; kompensime; falje ose amnisti fiskale; programe 

kreditimi të garantuara me fonde publike; dhënie të të drejtave pasurore dhe forma të tjera përfitimesh 

financiare ose në asete. 

AIS propozon që përjashtimet të lejohen vetëm kur lidhen me gjendje reale dhe korrente të fatkeqësive 

natyrore ose emergjencave, të cilat ekzistojnë dhe janë në fuqi gjatë periudhës katërmujor para zgjedhjeve 

deri në shpalljen e rezultatit përfundimtar. 



Ky saktësim synon të shmangë përdorimin për qëllime elektorale të programeve të rindërtimit, granteve 

apo fondeve që lidhen me ngjarje të ndodhura vite më parë. Për ilustrim, nuk duhet të jetë e mundur që në 

vit zgjedhor të shpërndahen grante rindërtimi për pasoja të tërmetit të vitit 2019, nëse këto fonde kanë 

pasur mundësi të disbursohen në periudhat e mëparshme. 

Gjithashtu propozohet që ndalimi të mos përfshijë ndihmën ekonomike dhe bonusin e strehimit, si 

instrumente të mbrojtjes sociale me karakter të vazhdueshëm. 

Në pikën 5 të nenit 91 rekomandohet që kompetenca për miratimin e akteve nënligjore t’i referohet 

shprehimisht Rregullatorit, duke shmangur paqartësinë që krijon formulimi aktual me termin “KQZ”, si 

dhe të përcaktohen qartë kompetencat për monitorimin, administrimin e ankesave, hetimin administrativ, 

afatet procedurale dhe sanksionet për shkeljet. 

AIS / Open Data Albania vlerëson se këto ndërhyrje do të forconin ndjeshëm integritetin e procesit 

zgjedhor, do të kufizonin përdorimin e burimeve publike për përfitim elektoral dhe do të harmonizonin 

legjislacionin shqiptar me standardet ndërkombëtare për zgjedhje të lira dhe të ndershme. 

Duke ju falënderuar për bashkëpunimin dhe mundësinë për të kontribuar në procesin e Reformës 

Zgjedhore, mbetemi në dispozicion për çdo sqarim ose diskutim të mëtejshëm mbi këto propozime. 

 

Me respekt, 

Aranita Brahaj 

Drejtore Ekzekutive 

AIS / Open Data Albania 

Email: aranita.brahaj@ais.al 

